
Tourist go home

Manex Agirre kazetariak Berria egunkarian 
idatzitako iritzi-artikulua oinarri hartuta, 
ulermen-galderei erantzungo diezu.

Turista, zoaz etxera
Oporra, dedikazioren bat duenak, dedikazio horretatik libratzeko aldia da (Orotarikotik lapurtua: gaur be oporra 

izan dou taillerrian, arginddarrik etzeuan da); baina, hara non, aurtengo aste santuan, etxean ez dugun kanpora 
joateko hauturik egin, eta, ondorioz, gure umea dabilen arraro samar, eskolara joan beharrik ez, baina etxetik 
kanpora joan ere ez, eta ea zer opor-modu diren horiek. Eta, helduok ere, «non etxean baino hobeto / benetako 
deskantsua, hauxe, etxetik mugitu gabe» diskurtsoa errepikatu arren gure buruei, ez gara sentitzen oso edo guztiz 
oporretan, hain dugu muinetan iltzatua oporra berdin desplazamendua/deskonexioa egitate hori. Ihesa gain 
baloratuta dago, benetako beharrik ez duen orok (hau da, herrialde garatuetako klase ertainetik gorakook) ihes 
egin nahi duenetik. Hori bai, ihesa, aldi baterakoa, segurua, eta egiaztatua.
Beraz, opor zaleoi, noizean behin bidaiatzeko aukera dugunoi, kanpora goazenean, gure bisitari-kondizioa 

onartzea dagokigu, gutxienez. Zeren eta, ihesa gain baloratua badago, kontrakoa gertatzen da turista 
kontzeptuarekin. Nolakoak garen: turistak baino ezer gorrotagarriagorik badago, turista izaten saiatzen ez diren 
turistak dira. Joera nahiko hedatua, batez ere, hainbat bidaiari-talde gaztetan. Ezkerguaismoa eta 
alternatibolaritza praktikan jarri nahi baduzu, badaude modu ez hain kolonizatzaileak. Atzerrira bazoaz, onartu 
zure atzerritar izaera, bi edo hiru astetako integrazio-prozesurik ez baita esistitzen. Ezin zara munduan zehar 
markarik utzi gabe ibili.
Turismoaren masifikazioa gero eta sarriago aipatzen den egunotan, Donostian orain ez asko azaldutako 

Refugees welcome, tourist go home zioen pankartarekin oroitu naiz sarri; mezuaren intentzioa uler dezakedan 
arren, zaila egiten baitzait onartzea mezu hori idatzi zuena inoiz turista izan ez denik.

Non eman ditu oporrak aste santuan 
Manex Agirre kazetariak?

□ Etxean geratu da, umea gaixotu zitzaielako.

□ Tailerrean jai izan du aste santuan, baina 
ez da kanpora joan.

□ Ez omen da kanpora joan.

Manexek dioenez, beren haurra…

□ ez da oso konforme azaldu aurten egin 
dituzten oporrekin.

□ pozik azaldu da aurtengo aste santuko 
opor-moduarekin, ez baita eskolara joan.

□ oso gustura ibili da oporretan, nahiz eta ez 
diren kanpora joan.
Gurasoek, berriz, hau pentsatu dute:

□ “Kanpora joan gabe, ez gara guztiz 
oporretan sentitzen”

□ “Etxean, beste inon baino hobeto”

□ “Benetako deskantsua, etxetik mugitu gabe”

Oporretan ihes egitea, bere ustez…

□ Herrialde garatuetan bizi garenontzat, behar-
beharrezkoa da.

□ Gehiegi baloratzen da gaur egun.

□ Ez da batere segurua, arriskua baitago.

Zein da Manex Agirrek hobesten duen jarrera?

□ Kanpora goazenean, bisitari garela onartzea.

□ Bisitatzen den lekuan integratzen saiatzea.

□ Turista izaten ez saiatzea.

Zein da Manex Agirrek arbuiatzen duen turisten jarrera?

□ Bisitatzen dituen lekuetan marka uztea.

□ Bi edo hiru astetan bisitatzen duen lekuan ez integratzea.

□ Bere atzerritar izaera ez onartzea.

Zer irizten dio Agirrek “Refugees welcome, tourist go 
home” leloari?

□ Erabat ados dago mezuarekin.

□ Mezuaren asmoa ulertzen badu ere, uste du mezua 
idatzi zuena ere noizbait turista izan dela.

□ Gaitza iruditzen zaio mezua ulertzea, turistek ez baitute 
zerikusirik errefuxiatuekin.

